
sþ. 21. Tillaga til þingsályktunar
um rannsókn á dýra lífi í Hvammsfirði.

Flm.: Þorsteinn Þorsteinsson.

Alþingi ályktar að fela ríkisstjórninni að láta eins fljótt og því verður við
komið fara fram rannsóknir á dýralífi í Hvammsfirði til þess að fú 11r því skorið,
hvort fjörðurinn sé heppilegur til fiskiræktar.

Greinargerð.

Eins og kunnugt er flestum, þá er Hvammsfjörður einn af stærstu fjörðum
landsins og víða alldjúpur, en fiskveiðar hafa þar ekki verið teljandi nema hrogn-
kelsaveiðar. ÞÓ er það álit nokkurra, að flatfiskur (lúða og koli) sé þar yzt í firð-
inum, en vegna þess að krökkt sé þar af sel, haldist hann lítt við á þeim slóðum.
Mikið er af fiskseiðum í firðinum, þar á meðal kolaseiðum. og sílaganga er þar
nokkur, er vart verður af fuglageri miklu, er safnast að sílatorfunni og fylgir henni
eftir firðinum. Fjörðurinn er einstakur að því leyti, að fyrir mynni hans er fjöldi
eyja og hólma, en mjó og grunn sund liggja milli hans og Breiðafjarðar; eru þar
sjávarföll mikil og straumar afar harðir, en fjörðurinn víður og alldjúpur, þegar
inn er komið úr sundum þessum.

Fjörðurinn hefur áður verið mældur allverulega á innsiglingarleiðum, en á
ýmsum svæðum mun hann enn lítt mældur, og litlar sem engar rannsóknir hafa
enn farið fram á dýralífi hans, og mun þó það vera merkilegt verkefni og líklegt
til nytsemdar. Hef ég átt tal við Árna Friðriksson fiskifræðing um þetta efni, og
telur hann, að það, sem rannsaka þurfi þarna, sé fyrst og fremst:
1. Mæla upp fjörðinn og um leið athuga botnlag hans.
2. Athuga eðli sjávarins (hita hans, seltu o. fl.).
3. Rannsaka svifið (þörunga, lirfur o. fl.).
4. Rannsaka botndýralífið (mergð botndýra og tegundir).
5. Athuga fiskistofnana (tegundir og vöxt).

Sérstaklega ætti að haga rannsóknum þessum með það fyrir augum, að þar
yrði fiskirækt, en einnig, hvort þar væri ekki fært að auka kræklingstekju.

Rannsókn þessi mun ekki verða mjög dýr, og verða leidd rök að því við fram-
sögu málsins.


